
Filipai
Olo Iyoswo loso Poul Aꞌamu

Filipai somneꞌno
Mtɨꞌmokumentisofoho.

Olo Hungkuno Sɨmoꞌmjofoho.
Jisas ahwomomneꞌno nto sɨmentiso sohonta

soswo tɨwenti-nainꞌnji (29) teti-wanꞌnji (31) nto
uyakoloꞌmentisopolɨkeno olo iyoswo loso Poul
aꞌamu Filipai somneꞌno mtɨꞌmokumentisofoho.
Hwaho Yulop hohntaꞌni tajo ango iꞌmofapeso
ango Filipai sopo kakiꞌno ifawoꞌmentisofoho.
Oso tajo ango hiso Poul ulɨkaꞌmentisofoho. Poul
olo iyoswo mtɨꞌmokiyo hwapɨngoso olenoho.
Poul kako impoꞌangomo humentanɨngki
aꞌamu Filipainjoso kakimo ufoꞌmayoꞌne
hamniyoho uyahotɨmentohofo soꞌno Poul kako
isamoyoka ulɨmonto mtɨꞌmokumentisofoho.
Oso hamniyoho hiso hwe angaꞌnohinohumo
uyahotɨmentohofofoho. Kakoe yofeso
olenoho. Oso Epeefɨloutaitasɨyoho. Oso hwe
Epeefɨloutaitas huhwo sohwo Poulɨꞌnji Loum
nohumanji oso hwe huhwo sohwo kakomnokino
tɨpemahonɨngki Poul oso hwe huhwo sohumo
kakoe ango Filipaineꞌno asomo uhwajɨmonto oso
iyoswo soꞌnji mtɨꞌmokuyahotɨmentisofoho. Olo
iyoswo lomjo hungkuno sɨmoꞌmjoso olenoho.
Sɨmonyofoho. (Hungkuno hiso Filipai sohe
engo 4 honɨngkano weꞌe 4. Osopo weho.) Olo
iyoswo hiloso Poul kako Loum impojoho yonto

mtɨꞌmokumentisofoho. Osoꞌno nakwo iyoswo
homo lomo atofo lɨhwasi tɨfi unɨngkohwano.

1 Sekwo Anɨtuye aꞌamu soku ango Filipai hu-
mawoꞌnɨngkohofo somneꞌno ngko Poulɨꞌnnonji
Timoutiꞌnji nekwo Hwe Engo Jisas Kɨlaisɨye
syoho ulohofiyo sohwoyaꞌi olo iyoswo loso
semtɨꞌmokiyalokuhwayo. Sekwo Hwe Engo Jisas
Kɨlais oso huneꞌno sɨmeho uyɨwoꞌnɨngkohofo
soꞌnnonji aꞌamu sekumo semokosyohumayoꞌne
uhwosopoꞌmentohofo sohwanji aꞌamu Anɨtuye
syoho somneꞌno sefoꞌmawoꞌnɨngkohofo
sohwatnneꞌno semtɨꞌmokiyalokuhwayo.
2 Mpohumo oloꞌno jomo ulɨwoꞌnɨngkuhwoyo.
Nanɨngkwohwo Anɨtu sohwoꞌnji nakwoe
Hwe Engo Jisas Kɨlaisɨꞌnji sikoꞌmontaꞌi siko
sekumo wopɨngo selohofohosɨsi sekwoe sɨmeho
pompenjiyo wosejopanjiyoho. Osoꞌno jomo
ulɨwoꞌnɨngkuhwoyo.

Poul kako Anɨtumo isamoyoka ulɨmentisofoho.
3 Ngko sekumneꞌno huno syasyefɨsyontnne

sɨkuno somo ngko nje Anɨtumo isamoyoka
ulɨwoꞌnɨngkohono. 4-5 Hwapɨngoso sekwo
Anɨtuye hungkuno sɨkuno sɨmoꞌmjo
upoꞌnomaꞌmentohofo somtaꞌni sekwo Jisas
Kɨlaisɨye hungkuno wopɨngo aꞌamumo ujoꞌne
syoho somneꞌno nɨfoꞌmaꞌmopɨwoꞌnɨngkohofo
kuyoho. Osoꞌno ngko Anɨtumo sekumneꞌno
jomo ulɨwoꞌnɨngkohe sohonta ngko sɨmonyo
iwoꞌnɨngkohefoho. 6 Ngko huno ole nto niyohi,
Anɨtu kako sekwoe sɨmeho moꞌmo syoho
wopɨngo emaꞌmentiso sohwo oso syohoso neꞌno

mjɨmopɨhwosi sekwoe honɨngkano wopɨngo
imokuhwosi nakwoe Hwe Engo Jisas Kɨlais kako
asomo poso sohonta Anɨtu oso syoho wopɨngoso
moiꞌwo wesojwamoꞌmontonoho. Sekwo
honɨngkano wonyo aneꞌnjo humantɨfitnne
kuyoho. 7 Ngko sɨmeho sejopalokweno. Ngko
sekumo hitoho sejopalokweso itoꞌnohinofoho.
Hwapɨngoso ngko impoꞌangomo mohumayo
sohonta ngko Jisas Kɨlaisɨye hungkuno
wopɨngoso aꞌamu somo ulonji hungkuno
hisoꞌno aꞌamu ngkimo ntohonɨngkahonɨngkofi
ngko aku hungkuno ulahonɨngko hungkuno
hiso yokumpohnꞌnyo imoꞌnɨmentisofoho.
Oseso hungkuno nehopeho ntɨmentisofoho.
Oso hohosohontajo soꞌnji olohonta ngko
impoꞌangomo humale lohontajoꞌnji sekwo
ngkimo nɨfoꞌmaꞌmopɨwoꞌnɨngkohofofoho.
Sekwo Anɨtumneꞌno yokumpohnꞌnyo lohofontɨfi
ngkineꞌno syonɨfɨsyontɨfi Mpohumo ngkineꞌno
jomo ulɨwoꞌnɨngkohofofoho. Osoꞌno sekwo
ngkoꞌnji majopohiꞌnontani nakwo Jisas
Kɨlaisɨye hungkuno wopɨngoso aꞌamumo
lutɨhwawoꞌnɨngkuhwoniꞌnwoho. Ose
humentanɨngkuhwoni Anɨtu kako kakoe
wopɨngoso nalohofɨwoꞌnɨngkiso hweho.
Osoꞌno ngko sekumneꞌno sɨmeho wopɨngo
nɨmoꞌnɨngkohoho. 8 Anɨtu kako nje sɨmehomo
tɨmo uhwonɨwoꞌnɨngkisofoho. Osoꞌno kako
olo hungkuno selalokwe loso nehopeho
huno uyohoho. Oso ngko sekumneꞌno
nɨmoꞌnantokunjoso nehopi sejopalokweso
nakwoe Hwe Engo Jisas Kɨlais mtaꞌangofoho.
Osoꞌno Jisas kako sekumneꞌno sejopalokuso

hopa ngko sejopalokweno. Oseso ngko ole
nɨmoꞌnɨmojoso wasehonɨmonneꞌno yohono.

9 Mpohumo sekumneꞌno jomo ulalokwe
loso olenoho. Sekwo Anɨtuꞌnji aꞌamu
nomꞌneꞌntnneꞌno hitoho selofalokunjoso
engo imoꞌnɨngkuhwasi neꞌno mjɨmopɨhwosi
mɨkunɨmposo engo umoꞌnono. Osoꞌnji sekwo
Anɨtumneꞌno huno engo tɨpemafɨkuji yoꞌmayo
yahino soꞌno huno itoꞌno fɨsyafɨhupmno. 10 Ose
syafɨsyɨkuji yahino wonyoangkafoꞌnohino
somo huno syafɨsyɨkuji osomnohini uyɨmno.
Osoꞌno Mpohumo sekumneꞌno ulalokweno.
Ose ifijoꞌmanji sekwo honɨngkano wonyo
aneꞌnjo imoꞌnɨngkuji Jisas Kɨlais kako aꞌamufe
hungkuno ikwolofoꞌne sɨkuno somo kako ole
selonefoho. Sekwo wopɨngoꞌnohini kuyoho.
Wonyo honɨngkano aneꞌnjo kuyoho. Ose
selonefoho. 11 Ou, sekwo olopo nohumafɨkuji
Jisas Kɨlais kakoꞌnohino kakoe yokumpohnꞌnyo
sejapɨhwosi sekwo honɨngkano wopɨngoꞌnohini
uyantɨfeho. Oso hohosohonta sekwoe humayo
wopɨngoꞌnohino somo aꞌamu nosehonɨngkuji
Anɨtuye yofe engo nohoꞌnomafɨkuji Anɨtumo
isamoyoka ulantɨfeho.

Poul kako impoꞌangomo humayo soꞌno
aꞌamu piꞌnɨngo engoso Jisasɨye hungkuno
upaꞌnɨmentohofofoho.

12 Nje aꞌamu soku, ngko impoꞌangomo
humale soꞌno sekwo huno ole seyɨhwoloho.
Jisasɨye hungkuno wopɨngoso impoꞌangomo
intoꞌnaweho. Ose syafɨsyɨkutoho. Oꞌo,
yoꞌmayo ngkimo tango nɨꞌmahonjoso aꞌamu

piꞌnɨngo engoso hofɨko Jisasɨye hungkunomo
upoꞌnalokwofo. 13 Ngko impoꞌangomo humale
kalohi nakwoe hwaho mokosyohumayo
Sisa oso hwoe aꞌamu nehontohumayo
hopiꞌnonohino sohwanji nomꞌne aꞌamu olopo
humalofo sohwantnneꞌno Jisasɨye hungkunomo
upoꞌnalokwofo. Hofɨko huno ole uyohoho. Ngko
Jisas Kɨlaisɨye syoho ulohofiyɨwoꞌnɨngkohe soꞌno
impoꞌangomo humaleno. 14 I ngko impoꞌangomo
humale soꞌno aꞌamuAnɨtumo sɨmehohiꞌntnnono
weꞌe uyɨwoꞌnɨngkohofoso hofɨko impoꞌango
somneꞌno iyoho ko unɨngkahonɨngki hofɨko
ngkimo nohonɨmentohofo soꞌno hofɨko
iyoho munyofoho. Osoꞌno hofɨko Anɨtumo
sɨmeho hiꞌntnnono engo uyontɨfi kakineꞌno
yokumpohnꞌnyo humalofo. Osoꞌno hofɨko
aꞌamu somneꞌno iyoho miyoꞌnjo yontɨfi Anɨtuye
hungkuno yokumpohnꞌnyo ulalokwofo.

15-16 Aꞌamu fehohnjo huno wopɨngoꞌnjoso
hofɨko Anɨtuye yofe hoꞌnomayoꞌne Jisasɨye
hungkuno yokumpohnꞌnyo ulalokwofo. Oso
aꞌamuso hofɨko olo soꞌno huno uyohoho. Ngko
Poulɨꞌni olo impoꞌangomo humaleso Jisas
Kɨlaisɨye hungkuno itoꞌnohino lɨwoꞌnɨngkohe
soꞌno Anɨtuye hungkuno yokumpohnꞌnyo
sosofitofosyohumayoꞌne impoꞌangomo
humaleno. Osoꞌno hofɨko ngkineꞌno hitoho
ulofahonɨngki hofɨko Anɨtuye hungkuno
yokumpohnꞌnyo ulalokwofo.
I aꞌamu nomꞌne fehohnjoso hofɨko

nje syohomneꞌno sɨmeho wonyo
umoꞌnɨngkahonɨngki nje yofe monje
yanisyontɨfi hofɨko hofɨkoe yofe hoꞌnomaꞌnyoꞌne

Kɨlaisɨye hungkuno nomꞌne aꞌamumo
ntoꞌno mulalokuyohofo. 17 Osoꞌno hofɨkoe
hunoso ntoꞌnohinɨꞌmaho. Oꞌo, hofɨko
ngkimo woniyokolofantɨfi hofɨko ngkimo
tango wontopantɨfi yontɨfi hofɨko Anɨtuye
hungkuno ntoꞌno mulalokuyohofo. 18 Huno
ose ko syofɨsyahonɨngkofi ngko sɨmonyo
yalokweno. Hwapɨngoso aꞌamu hofɨkoe yofe
hoꞌnomaꞌnyo oso hwanji aꞌamu Anɨtuye yofe
hoꞌnomawoꞌnɨngkohofo sohwanji hofɨko Jisasɨye
hungkuno hoꞌnɨmɨwahonjo soꞌno ngko sɨmonyo
yalokweno. Oso hiso olohontaꞌnohinɨꞌmaho. Oꞌo,
neꞌno wamjɨmoꞌnɨꞌmontefoho.

Ngko olo hwaho lopo songo humaleso Jisasɨꞌnji
humalohwoyo.

19 Olo hisoꞌno ngko huno niyohoho. Sɨkuno
huhwo huhwi sekwo Anɨtu ngkimo nɨfoꞌmayoꞌne
jomo ulahonɨngkofi Jisas Kɨlaisɨye Towahuno
nɨsosofitofahonjo soꞌno yoꞌmayo tango
nɨꞌmanteso ngkimo wopɨngo ntohofantofoho.
Osoꞌno ngko huno nɨyohoho. 20 I ngko olo
soꞌno nɨmoꞌnɨngkohoho. Ngko yoꞌmayo iꞌmeso
ngko wonɨmango mannonehoho. Oꞌo, ngko
Jisas Kɨlaisɨye hungkuno soꞌno yokumpohnꞌnyo
lohoꞌmne hopaso yokumpohnꞌnyo neꞌno
walohoꞌmonnoho. Yoꞌmayo syoho Anɨtu
ntapɨwoꞌnɨngkisoso itoꞌnohini uyɨmonneꞌno
yohono. Olohontaꞌnji yoꞌmayo iꞌmeꞌno Jisas
Kɨlaisɨye yofe engo imoꞌnoneꞌenji yalokweno.
Ihwoni, ngko poyo peꞌnɨꞌmo, u songo
humahmꞌmeꞌno ngko oleꞌno nɨmoꞌnɨngkohoho.
Ngko Jisasɨye yofe wohoꞌnomaꞌmonnoho. 21 Nje



Filipai 1:22 vii Filipai 1:27

hunoso olenoho. Ngko songo humaleso ngko
Jisasɨꞌnji songo humaleno. Oso wopɨngofoho. I
osoꞌno ngko poyo peꞌnɨꞌmo Jisasɨꞌnji Anɨtuꞌnjopo
humayoso oso yakoloꞌnnyofoho. 22 Osoꞌno
ngko huno hufaꞌuꞌnjo hwoꞌnyoho. Sɨmoꞌmjoso
olenoho. Ngko olo hwaho lopo humahmꞌmo
Anɨtuye syoho imeso ne engomjɨmoꞌnɨmɨwesoso
oso wopɨngofoho. Osoꞌno ngko pipi imnehono.
23 Olo hilo soꞌno ngko sɨmeho hufaꞌuꞌnjo
hwoꞌnyoho. Ngko nopeꞌnɨꞌmeꞌno Jisasɨye
ahwomomjo ango sopo humayoso olo hwaho
loponjo humayo somo yakoloꞌnnyofoho.
24 I osoꞌno ngko poyo peꞌnɨꞌmeꞌno ngko
sekumo pipi sefoꞌmaꞌmnehono. Osoꞌno
ngko sekwoꞌnji humahmꞌmo sefoꞌmayo oso
wopɨngofoho. 25 I ngko oso hisoꞌno sɨmeho
hiꞌntnnono uyonji huno ole niyohi, Ngko
sekwoꞌnji humahmꞌmo Anɨtuye syoho neꞌno
mjɨmɨhwasi sekwoe sɨmeho hiꞌntnnohino uyoso
engo imoꞌnɨngkuhwosoꞌno sɨmeho wopɨngo
mɨkunɨmposo wasemoꞌnɨmontonoho. 26 Oseso
ngko sekumo apaꞌno seꞌmahonɨꞌmo sekwo
ngkineꞌno sɨmonyo ikuji sekwo nakwoe Hwe
Engo Jisas Kɨlaisɨye yofe wohoꞌnomantɨfeho.

Aꞌamu Filipai soꞌnji Poulɨꞌnji noma-
jokuꞌnɨngkuji Jisasɨmneꞌno tohino womantɨfeho.

27 U, ngko sekumo moseꞌmasoꞌnjo ime
sohonta sɨkuno huhwo huhwi sekwo
Jisas Kɨlaisɨye hungkuno tɨfi inɨngkakuji
wopɨngoꞌnohini fosyohumamno. Ose ifijoꞌmanji
ngko sekumneꞌno hungkuno upaꞌnɨꞌmaleso
olenoho. Sekwo sɨmeho angaꞌnohino

soꞌnji nomajokuꞌnɨngkuji sekwo Anɨtuye
hungkuno aꞌamu somo lutɨhwafɨkujoꞌno
hofɨko Jisas Kɨlaisɨmo sɨmeho hiꞌntnnono
uyantɨfeho. Aꞌamu fehohnjo Anɨtuye hungkuno
nakwolaho selɨkujoꞌno sekwo yokumpohnꞌnyo
neꞌno lohofɨkuji kakoe hungkuno neꞌno
wolutɨhwantɨfeho. Osoꞌno upaꞌnɨꞌmo. 28 Sekwo
oso paꞌnyo nomajokuꞌnɨngkuji sekwoe
mango sohwamneꞌno iyoho masenonehoho.
Oꞌo, sekwo Anɨtumneꞌno yokumpohnꞌnyo
filohopmno. Ose ikujoꞌno mango sohwa hofɨko
nosehonɨngkuji huno ole uyono. Nakwo
tɨkanomneꞌnwoho. Hwapɨngoso Anɨtu kako
hofɨkimo yokumpohnꞌnyo sosofitofosyohumen-
tanɨngki uhwonalokuhwono. Oso hunoso Anɨtu
kako sekwoe mango sohwamo uyɨmontonoho.
I sekwo huno ole waseyono. Anɨtu kako
sekumo sefoꞌmawoꞌnɨngkiso sohwonji sekwo
kakoꞌnji songo neꞌno humantokutnne kuyoho.
29 Sekwo aꞌamu Anɨtuꞌnji makotɨkuꞌnyo
sokumo Anɨtu yahino hufaꞌu sekwoe sɨmeho
wopɨngo semokiyoꞌne sejapmmentisofoho.
Nomꞌne angaꞌno sejapeso olenoho. Sekwo
Kɨlaisɨye yokumpohnꞌnyo sefoꞌmayoꞌne somo
sɨmeho hiꞌntnnono uyalokwofo. Nomꞌne
sejopalokunjoso olenoho. Sekwo Jisas
Kɨlaisɨmneꞌno tohino womantɨfeho. 30 Hohonta
ngko sekwoꞌnji humamentohe sohonta sekwo
ngkimo nto nohonɨmentohofofoho. Ngko
Anɨtuye hungkuno aꞌamumo ujosoꞌno ikujoho
paꞌnɨngo syoho yokumpohnꞌnyo imotefoho. I
olohonta sekwo upoꞌnalokwofo. Ngko oso paꞌnyo
neꞌno yonji olohonta tango neꞌno malokweno.

Sekwo olo soꞌno huno waseyono. Sekwo ngkoꞌnji
majopohiꞌnɨmentɨhwone soꞌno Anɨtumneꞌno
yokumpohnꞌnyo lohofontani yoꞌmayo tangoso
hinjohoꞌnɨmo neꞌmalofoho.

2
Nakwoe yofe monje esyɨhwasi nomꞌne aꞌamu

somneꞌno hitoho wonalofono.
1 Sekwo Kɨlaisɨꞌnji makotɨkuꞌnyo soꞌne

yokumpohnꞌnyo lalohokwofo. Jisas Kɨlais
sekumneꞌno hitoho uloꞌmentiso soꞌno sekwoe
sɨmeho wopɨngo lasemoꞌnɨngkohoho. Anɨtuye
Towahuno Wopɨngo sekwoe sɨmehomo
humentanɨngki kakoꞌnji sɨmeho afa inontɨfi
kakoe hungkunomo tɨfi linɨngkowalokwofo.
Sekwo nomꞌne aꞌamu somneꞌno hitoho
selofahonɨngki sekwo hofɨkineꞌno hitoho
laselokwoho. 2 Sekwo eno ntɨfijoꞌmanji
sekwo huno angaꞌno inɨngkuji sɨmeho
afa inɨngkuji sekwo nje sɨmeho wopɨngo
wonɨmokantɨfeho. Osoꞌno sekwoe sɨmehoso
angaꞌnohinoꞌnji fosyohumantokuno. 3 Sekwo
huno sekumneꞌnohini syafɨhuꞌnɨngkutoho.
Yoꞌmayo yahino wonyo soꞌnjo sekwoe yofe
hoꞌnomaꞌnyoꞌneso fohoꞌnaopmno. Sekwo
yokumpohnꞌnyo imoꞌnɨngkutoho. Oꞌo, sekwo
nomꞌne aꞌamu somneꞌno hwahopo pawomno.
Sekwo nomꞌne aꞌamufe honɨngkano wopɨngo
somneꞌno huno ole syafɨsyɨkutoho. Nakwoe
yahinoso hofɨkimo yakoloꞌnnyofoho. Ose
syafɨsyɨkutoho. 4 Sekwo angaꞌno angaꞌnohino
soku sekwoe yoꞌmayo yoꞌmayo osomnohini

syafɨsyɨkutoho. Oꞌo, nomꞌne aꞌamu somneꞌno
syafɨsyɨkuji ufoꞌmapmno.

Kɨlais kakoe yofe monje ehinɨngkahonɨngki
Anɨtu kakoe yofe hiso hoꞌnɨmaꞌmentisofoho.

5 Oso yahino wonyoangkafo Jisas Kɨlais imen-
tiso paꞌnyoso sekwoe huno afaꞌnohini inɨngkuji
tɨfi finɨngkamno. 6 Jisas Kɨlaisɨye yahinoso
olenoho.
Jisas kako nakwoe hwaho lopo mape sohonta

kako Anɨtu nehwo humamentisofoho.
I osoꞌno Jisas kako oso yofe engo hwofiloꞌnnyo

somneꞌno mosyafɨsiyoꞌnjo yonto yofe
osomo yokumpohnꞌnyo mokemokosyohu-
mammentisofoho.

7 Oꞌo, nɨhuꞌno awonoho. Jisas kako
Anɨtuye humayo soꞌnji yofe engoso
yokumpohnꞌnyo engo soꞌnji nulɨkoꞌmanto
aꞌmu hwahoponjosi aswo maꞌmentiso
sohwo Jisas kako yofe engo ane
paꞌnyoꞌnjohwo imoꞌnɨmentisofoho.

Kako syoho ulohofiyo paꞌnyo imoꞌnɨmentisofoho.
Aꞌamu hwahoponjoso uhwonɨmentohofoso

aꞌamu hwahopontaꞌangohwo paꞌnyo
uhwonɨmentohofofoho.

8 Jisas huhwo sohwo kako kakoe yofe engo monje
yasyonto kanɨngkwohwoe hungkunomo
haloho poꞌmɨwento kakoe peꞌnyo soꞌno
eno ulonto peꞌnɨmentisofoho.

Kakoe peꞌnyoso aꞌamu honɨngkano wonyoꞌnjoso
paꞌnyoso iyo hwojiyafɨkuꞌnnyo somo
peꞌnɨmentisofoho.

9 Anɨtu uhwonɨmentisoso Jisas kakoe yofe
monje nto ehinɨngkahonɨngki uhwononto

osoꞌno Anɨtu Jisas kakoe yofe yokintahopo
hoꞌnomaꞌmentisofoho.

Oseso Anɨtu kako yofe nomꞌne aꞌamu somo
hwofiloꞌnnyo uyɨmentisofoho.

10 Jisasɨmo Anɨtu kako oso yofeso uyɨmentisoso
aꞌamu ahwomomjo soꞌnji hwahoponjo
soꞌnji aꞌamu poyo nto peꞌnɨmentohofo
soꞌnji Jisasɨmneꞌno hwomtame ehu-
mafɨkuji kakoe yofe hoꞌnomapitnneꞌento
Anɨtu yofe engoso uyɨmentisofoho.

11 Aꞌamu hopiꞌnonohinofe mampahoso ole
hoꞌnonefoho.

Jisas Kɨlais sohwo kako nakwoe Hwe Engo
hweho. Ose ulɨkuji nanɨngkwohwo Anɨtu
huhwoꞌnjiye yofe yokintahopo neꞌno
waweno.

Nakwo aꞌamufe pomponaho lopo wohumano.
12 Oseso nje aꞌamu soku hohonta

ngko sekwoꞌnji humamentohe sohonta
sekwo nje mampahomo nupaꞌnontɨfi tɨfi
nnɨngkapmmentohofofoho. I olohonta
ngko sekwoꞌnji mohumayoꞌnjo kengopo
humentanɨꞌmo sekwo nje mampahomo
tɨfi neꞌno nnɨngkapmno. Anɨtu sekumo
asomo setɨmayo soꞌno huno syafɨsyɨkuji
kakineꞌno syoho yokumpohnꞌnyo fiyɨmno.
Sekwo huno ole fɨsyafɨhupmno. Nakwo
Anɨtuye sɨmeho tango ifɨsyumofanoho lɨkuji
sekwo iyoho senɨngkuhwosoꞌno Anɨtumo
aho yokumpohnꞌnyo fɨkemokosyohumamno.
13 Nakwo huno nayohoho. Anɨtu nakwoe
sɨmeho moꞌmo syoho yalokunjo soꞌno Anɨtuye
sɨmeho wopɨngo umoꞌnyoꞌne yoꞌmayo syoho

ifitnneꞌento lɨmentiso soꞌno Anɨtu kako
kakoe yokumpohnꞌnyo nejapɨhwosoꞌno
kakoe syohoso uyantanoho. Anɨtuye
hungkunomo tɨfi inɨngkayoꞌne hunoso Anɨtu
kako nejapɨwoꞌnɨngkisofoho.

14 Yoꞌmayo syoho kɨko fiyo kilɨwoꞌnɨngkohofo
soꞌno kɨko wonyo hungkuno ulohotoho.
Yoka ulohotoho. Oꞌo, oso yahino hiso
fohoꞌnamofo. Sekwo yoꞌmayo hopiꞌnonohino
iwoꞌnɨngkohofoso sɨmeho wopɨngoꞌnji fikuno.
15 Eꞌwa, sekwo oso hiso ifijoꞌmanji sekwo
Anɨtuye mehomi soku olo hwaho loponjo
aꞌamu honɨngkano wonyo piꞌnɨngoꞌnjo lopo
nohumentanɨngkuji sekwo honɨngkano wonyo
ane wopɨngoꞌnohini uyantɨfeho. Oseso aꞌamu
nomꞌne nosehonɨngkuji sekwoe yahinoso
wonyofoho maselɨfitnnehofo. Sekwo aꞌamu
Anɨtuꞌnji humalofo soku aꞌamu olo hwaho
lopo sɨkwoꞌmjo hoꞌmo humalofo somo sekwo
hntokwaliyo pomponaho hopa lɨswahonɨngkuji
16 oso sekwo Anɨtuye hungkuno songo neꞌno
humayoꞌneso hungkuno wolutɨhwantɨfeho.
Oseꞌmanji Jisas Kɨlaisɨye Sɨkuno Engo somo
ngko sekumneꞌno sɨmonyo uyɨmonnoho.
Hwapɨngoso yoꞌmayo syoho sekumneꞌno siki
imentoheꞌmaho. Oꞌo, syoho homo somo ne
intoꞌnowentanɨngkuhwososo uhwonɨmonnoho.
Osoꞌno ngko sekwoe yofe wohoꞌnomaꞌmonnoho.

17 Aꞌamu Anɨtuneꞌno yahu sojopo
fonjokisasyɨwoꞌnɨngkohofo hopaso sekwo
Anɨtumneꞌno sɨmeho hiꞌntnnono uyontɨfi
sekwoe sɨmeho, huno, afa inontɨfi yoꞌmayoso
Anɨtumo uyɨmentohofofoho. Oso hopaso

sekwo ngkineꞌno sɨmonyo ifijo soꞌno nje
honɨyoso hofɨko wofonjonɨsɨhumantɨfitɨkeno.
Ngko huno maniyohoyohoho. I oso hiso
imoꞌnɨngkuhwosoꞌnoꞌmanji nje sɨmeho
wopɨngo wanɨmoꞌnɨmontonoho. Osoꞌno
olo sɨmeho wopɨngo hiso ngko sekumo
womotasefohiꞌnɨmonneꞌno yohono. 18 Oso
paꞌnyoso sekwo ngkineꞌno sɨmeho wopɨngo
wasemoꞌnono. Nakwo nufohiꞌnɨngkuhwasi
sɨmeho wopɨngo wonamoꞌnɨmontonoho.

Poul kako Timouti sohwoe hungkuno
mtɨꞌmokumentisofoho.

19 Ngko sekwoe angopono Timoutimo
lɨhwatɨmneꞌenji Hwe Engo Jisas Kɨlaisɨmo
jomo ulalokweno. Kako oso hisoꞌno
honɨngkano somo hwosampesoso ngko weꞌenepi
wolɨhwatɨmonneꞌno yohono. Timouti kako
noseꞌmahwosi ngkimo asomo nonɨꞌmahwosi
sekwoe hungkuno yoꞌmayo seꞌmaso soꞌno
wantɨmontonoho. Ngko nupaꞌnɨꞌmo sekwoe
hungkuno hiso ngkimo yokumpohnꞌnyo
wanɨsosofitoꞌmontonoho. 20 Timouti huhwo
sohwo kako sekwoꞌnji sɨmeho afa inalokwofo
sohwo nomꞌne aꞌamu kako paꞌnyo sohwo olopo
mohumuyoho. Oꞌo, Timoutiꞌnji nekwoe sɨmeho
sekumneꞌno afa inɨwoꞌnɨngkuhwoyo. 21 Aꞌamu
nomꞌne sohwa hofɨko Anɨtumneꞌno sɨmeho nto
iwoloꞌmokumentohofo sohwa hofɨko hofɨkoe
huno syohomnohini syafɨsyɨwoꞌnɨngkohofofoho.
Hofɨko Jisas Kɨlaisɨye syoho somneꞌno huno
mosyafɨsiyoꞌnjo yɨwoꞌnɨngkohofofoho. 22Osoꞌno
sekwo huno seyohoho. Timouti sohwo kako
hwe wopɨngo hweho. Mehomi sohwa hofɨko

homnɨngkwohwosamo ufoꞌmawoꞌnɨngkohofo
hopaso Timouti sohwo Jisas Kɨlaisɨye
syohomneꞌno nɨfoꞌmawoꞌnɨngkiso hweho.
23 Ngkimo yoꞌmayo nɨꞌmane soꞌno huno
nihwosoꞌno Timoutimo wolɨhwatɨmo. 24 Ngko
sekwoe ango sopo seꞌmayoꞌne Anɨtu honɨngkano
nɨmofiyoꞌne jomoulalokweno. Ngko honɨngkano
nonɨmofihwosoꞌno ngko sekumo weꞌenepi
woseꞌmaꞌmonnoho.

Poul kako Epeefɨloutaitas sohwoe hungkuno
mtɨꞌmokumentisofoho.

25 Ngko huno ole niyohi, ngko
nenɨngkwaꞌwehwo Epeefɨloutaitas sekwoe
ango poneꞌno wolɨhwatɨmo eso huno
niyohoho. Kako ngkoꞌnji Anɨtumneꞌno
syoho yokumpohnꞌnyo iwoꞌnɨngkuhwoyo
hweho. Hohonta sekwo kakimo ngkiyepono
uhwatɨmentohofɨhweho. Oseso kako sekuneꞌno
ngkimo nɨfoꞌmawoꞌnɨngkiso hweho. 26 Sekwo
Epeefɨloutaitas mnokino engo tɨpemaꞌmentiso
soꞌno upaꞌnɨmentohofo soꞌno kako huno
piꞌnɨngo syasyefɨsyonto wasehonɨmonteꞌno
yalofoho. 27 U nehopi. Kako mnokino engo
tɨpemanto wapeꞌnɨmonto imentisofoho. I
osoꞌno Anɨtu kakineꞌno hitoho uloꞌmentisoso
kako mapeꞌnɨmmentisofoho. Oso hitoho
hiso kakineꞌnohini uloꞌmentisoꞌmaho. Oꞌo,
ngko huhwoꞌnnontnneꞌno uloꞌmentisofoho.
Anɨtu kako ole lɨmento, Poulɨmo tango
nomꞌne nomꞌne uꞌmanohonto Epeefɨloutaitas
wopɨngo umokumentisofoho. 28 U nje sɨmeho
wopɨngo nɨmoꞌnɨngkahonɨngki sekuyepono
wolɨhwatɨmneꞌno yohono. Kako sekumo

apaꞌno seꞌmahwosoꞌno uhwonɨngkuji sekwoe
sɨmeho wopɨngo wasemoꞌnɨmontonoho.
Osoꞌno nje sɨmehoso nohayo wanimontonoho.
29 Sekwo kakimo nuhwonɨngkuji sekwo
Anɨtumneꞌno sɨmonyo yalokwofo soꞌno
sekwo sɨmeho wopɨngo uyɨkuji utɨmapmno.
Sekwoe aꞌamu Epeefɨloutaitas oso hwoe
yahinoꞌnjo paꞌnyo sohwamo uhwonɨngkuji
osohwafe yofeso fohoꞌnomapmno. Osoꞌno
sekwo hofɨkoe hungkunomo hofiyoꞌno
fohoꞌnomapmno. 30 Sekwo ikanopo humantɨfi
Poulɨmo pipi ufoꞌmaneꞌentɨfi Epeefɨloutaitas
uhwatɨmentohofofoho. Kako ngkimo
nonɨꞌmanto kako Jisas Kɨlaisɨye syohomnohini
huno syafɨsyonto kako weꞌenepi wapeꞌnɨmonto
imentisofoho. Aꞌamu oso paꞌnyo sohwamo
hofɨkoe yofe fohoꞌnomapmno.

3
Aꞌamu Kɨlaisɨmo sɨmeho hiꞌntnnono uyo oso

aꞌamu sohwo kako aꞌamu ne hweho.
1 Nje aꞌamu soku, ngko hungkuno sekuneꞌno

mtɨꞌmokalokwe loso wesojwaoꞌmneso olenoho.
Sekwo nakwoe Hwe Engo Jisas Kɨlaisɨmneꞌno
sɨmonyo fiyɨmno. Ngko olo hungkuno apaꞌno
selalokwe soꞌno pisoꞌmoꞌnyo mannɨngkiyohoho.
Oꞌo, sekumo sefoꞌmayoꞌnefoho.

2 Sekwo aꞌamu hwasyo lɨwoꞌnɨngkohofo
sohwamneꞌno iꞌwaho ntoꞌno fiyɨmno. Hofɨko
sekumo hofɨkoe honɨngkano hohontajo somo
upesemotowantɨfeꞌno yalokwofo. Osoꞌno
sekwo hwe sohwasimo sekwoe aꞌapahoso

sɨhu wosekolofantɨfeꞌno yalokwofo. 3 Aꞌamu
huhwo sohwa hofɨko sɨhu koloꞌnɨwoꞌnɨngkohofo
sohwa hofɨko hofɨkoe hwasyo hungkuno
ole losetɨhwalokwofo. Sekwo Jisasɨmo
sɨmeho hiꞌntnnono uyɨkuji hwe sohwa
aꞌapaho sɨhu koloꞌnɨfijoꞌmanji Anɨtuye
aꞌamu ne umoꞌnantɨfeho. Oso hwasyo
hungkuno losetɨhwalokwofo. Nakwo Anɨtuye
aꞌamu ne hnꞌnwi kakoe Towahunoꞌnji
nohumentani Anɨtu ne sohuneꞌno hwomtame
yɨhumawoꞌnɨngkuhwoneꞌnwoho. Oso
yahino hiso aꞌapaho sɨhu koloꞌnyo yahino
somo yakoloꞌnnyofoho. Jisas kako nakumo
nalohoꞌmentiso soꞌno syafɨsyontani oso
hisoꞌno isamoyoka ulɨwoꞌnɨngkuhwoneꞌnwoho.
Yoꞌmayo yahino nakwoe aꞌapahopo yososo
Anɨtuye aꞌamu ne imoꞌnyoso mmoꞌnanehwono.
4 Yoꞌmayo yahino nakwoe aꞌapahopo yososo u
yoꞌmayo yofe mokosyohumasoso u yoꞌmayo
syoho yososo oso hiso Anɨtuye aꞌamu ne
imoꞌnyoꞌneso nɨfoꞌmantontentesi ngko nomꞌne
aꞌamu sohwamo nuyakolohmꞌnesohilo. I
osoꞌno ngko nje yofe nohoꞌnomaꞌnɨꞌmnesohilo.
5 Hwapɨngoso olenoho. Nje naꞌu ngkimo
aswo nɨmahonɨngki sɨkuno aho fehohnjo
hopiꞌnono nomꞌne mtaꞌni hufaꞌu sɨhune
iꞌmofopahonɨngki nje aꞌapahomo hofɨko
sɨhu nɨkoloꞌmentohofofoho. Ngko aꞌamu
Isɨlael hwoꞌnyoho. Ngko Mpenyaminɨye
temtitofo mtaꞌango hwoꞌnyoho. Ngko
Hipɨlu hungkunoꞌnjo hwoꞌnyoho. Aꞌamu
Juta sohwafe yahino hopiꞌnonohino somo
inɨngkamote hwoꞌnyoho. Ngko aꞌamu Falisi

imoꞌnonji hofɨkoe honɨngkano hungkunoso
hopiꞌnono aho yokumpohnꞌnyo kemokosy-
ohumawoꞌnɨmentohefoho. 6 Ngko aꞌamu Juta
sohwafe yahino soꞌno nɨmoꞌnɨngkahonɨngki
aꞌamu Jisas Kɨlaisɨmo inɨngkawoꞌnɨngkohofo
somo fonjahumotefoho. Aꞌamu Jutafe
honɨngkano hungkuno somo inɨngkayo soꞌno
nohonɨngkuji wontantɨfe kɨko honɨngkano
wonyo nɨhuꞌno ane hwosoho. 7-8 Yoꞌmayo
hohontajo ngko yahinowopɨngo imote soꞌno yofe
engo nomanji, Wopɨngo hwoꞌnyoho, ko hnnonji
Jisas Kɨlaisɨmneꞌno huno itoꞌno niyahonɨngki
hohontajo yahino sikinjofoho. Kɨlais Jisas
kako nje Hwe Engo sohuneꞌno huno tɨpemanji
oso huneꞌnohini ngko huno niyohoho. Kako
neꞌnjo hweho. Kako yoꞌmayo hwahoponjo
somo hwofiloꞌnnyo hweho. Osoꞌno ngko
yoꞌmayo yahino wopɨngo soꞌno syafɨhuꞌmoteso
yahwoyoho paꞌnyofoho lonji Anɨtuye aꞌamu ne
imoꞌnyoꞌnesomonɨfoꞌmanehoho. Oꞌo, Jisas Kɨlais
kako ntohoꞌmentiso soꞌno aho yokumpohnꞌnyo
kemokosyohumanji 9 ngko Jisas Kɨlaisɨmo
ufohiꞌnɨmentohefoho. Yoꞌmayo honɨngkano
hungkuno somo hofiyoꞌno inɨngkamote soꞌno
Anɨtu kako kɨko wopɨngo hwosoho. Ose
manjofoho. Oꞌo, ngko Jisas Kɨlaisɨmo sɨmeho
hiꞌntnnono umentohe soꞌno wopɨngo hwosoho
ose ntɨmentisofoho. 10 Ngko olo angaꞌnohino
losoꞌno nɨmoꞌnɨngkohoho. Jisas Kɨlaisɨmneꞌno
huno ntoꞌno syafɨsyɨꞌmo oso Jisas lɨkaꞌmentiso
sohontajo yokumpohnꞌnyo maꞌmentisoso sɨkuno
huhwo huhwi wonɨfoꞌmaꞌmontonoho. Osoꞌnji

Jisas kako tohinomaꞌmentiso soꞌnji ngko kakoꞌnji
majopohiꞌnɨngkono. Jisas kako poyo peꞌnyo
soꞌno iyoho munyoꞌnjo yonto peꞌnɨmentiso
hopaso ngko neꞌno nohumahmꞌmo poyo peꞌnyo
soꞌno iyoho mannɨngkohoyohoho. Osoꞌno
nɨmoꞌnɨngkohoho. 11 Ngko ose iꞌmo Jisas apaꞌno
ntɨkafo soꞌno wohontohumamonnoho.

Poul kako mjakeꞌwe hnnyo somjo hohwafo
somo iꞌmofayoꞌne syoho yokumpohnꞌnyo imentiso-
foho.

12Ngko ole maselɨmnehono. Ngko honɨngkano
wonyo aneꞌnjo Jisas Kɨlais paꞌnyo nto
imoꞌnɨngkohono. Oꞌo, ose maselɨmnehono. I
osoꞌno ngko Jisas paꞌnyo umoꞌnɨmonneꞌno syoho
engo yalokweno. Jisas kako ngkimo kakoe aꞌamu
ne imoꞌnyoꞌne nto nɨmaꞌmentiso soꞌno ngko
Jisas paꞌnyo umoꞌnɨmonneꞌno syoho yalokweno.
13 Nje aꞌamu soku, ngko Jisas honɨngkano
wonyo aneꞌnjo paꞌnyo nto imoꞌnɨngkohono,
ose mosyofɨsyalokuyohono. Yoꞌmayo imote
soꞌnji yoꞌmayo nɨꞌmaꞌmentiso soꞌntnno inɨngo
mofonji huno mosyofɨsyalokuyohono. Oꞌo,
oso nohoꞌnasyonji oloꞌnohini syofɨsyalokweno.
Yoꞌmayo tɨfi noꞌmo maꞌmne soꞌno syafɨsyonji
osoꞌno syoho wokinoꞌnjo yalokweno. 14 Aꞌamu
mjakeꞌwe hnnontɨfi hohwafo somo hoꞌyango
mayoꞌne iꞌmofawowoꞌnɨngkohofo sopo ngko
iꞌmofayoꞌne syoho yokumpohnꞌnyo yalokweno.
Oso hopo sopo iꞌmofahoꞌmeꞌno Anɨtu kako oloso
wontapmmontonoho. Jisas Kɨlais kako ngkimo
yoꞌmayo ntohoꞌmentiso soꞌno ngko kakoꞌnji

songo neꞌno nohumantɨꞌmne hwoꞌnyoho. Oso
nje hoꞌyangofoho.

15 Aꞌamu Jisas Kɨlais kakoe hungkunoso
toyo yamoꞌnyo soku sekwo olo nje huno
sejapoheso mafɨkuji oso paꞌnyo hmmoꞌnɨmno.
Aꞌamu fehohnjo soku, sekwoe hunoso
nomꞌne kengoꞌmanji Anɨtu kako oso
hisoꞌno nosetɨhwahwosi sekwoe huno somo
wehohosasehumontonoho. 16 Oseso Anɨtu
kako yoꞌmayo nto setɨhwamentiso somo aho
yokumpohnꞌnyo kemokosyohumafɨkuji tɨfi
finɨngkamno.

17 Nje aꞌamu soku, sekwo nje yahino
iwoꞌnɨngkohe somo nnɨngkopalokwofo somo
nuhwonɨngkuji finɨngkamno. 18 Olo soꞌno
ngko sɨkuno piꞌnɨngo engo somo selɨmentohe
sohwoꞌni olohonta ngko apaꞌno selonji
nje tɨmo mtaꞌni tɨmijo nɨswahopohoho.
Hwapɨngoso aꞌamu piꞌnɨngo engo hofɨko
Jisasɨye honɨngkanomo inɨngkayo soꞌne poji
yontanɨngkofi uhwononji tɨmijo nɨswopalofoho.
Oso aꞌamu huhwo sohwa hofɨko Jisas Kɨlais
iyo hwojiyafɨkuꞌnnyo somo peꞌnɨmentiso
sohwoe mango hwafoho. 19 Yoꞌmayo
wonyoso hofɨkoe sɨmeho sohwo umo
lonte sohwo hofɨkoe anɨtuyoho. Osomo
inɨngkawowoꞌnɨngkohofofoho. Hofɨko yoꞌmayo
yoꞌmayo yahino wonyo yontɨfe somneꞌno hofɨko
wonɨmango munɨwoꞌnɨngkisofoho. Osoꞌno
hofɨko hwaꞌmo hwaꞌmɨngo iwoꞌnɨngkohofoho.
Hofɨko yoꞌmayo hwahoponjo somneꞌnohini
syafɨsyɨwoꞌnɨngkohofofoho. Oso aꞌamu hiso
hofɨko tɨkanomnefoho. 20 I oseso nakwo

hnꞌnwi ahwomomjo Anɨtuye angomneꞌnwoho.
Nakwoe hwe engo Jisas Kɨlais kako ahwomo
mtaꞌni kako asomo pɨhwosi asomo netɨmayoꞌne
hontohumalohwono. 21 Jisas Kɨlais huhwo sohwo
kako kakoe yokumpohnꞌnyo engo soꞌnji kako
yoꞌmayo hopiꞌnonohinoso kakimo enjwaꞌmo
hoꞌnasyɨhwosi womokosyohumamontonoho.
Oso yokumpohnꞌnyo engo hisoꞌnji kako nakwoe
aꞌapaho wonyoso wae yaofɨhwosi kakoe
aꞌapaho songo paꞌnyo nomꞌne wonyoangkafoso
wonejapmmontonoho.

4
Poul kako aꞌamu Filipai somneꞌno honɨngkano

hungkuno ulɨmentisofoho.
1 Oseso nje aꞌamu soku, sekwo nje syoho

somneꞌno hoꞌyango mayo paꞌnyo kuyoho. Sekwo
nje sɨmeho wopɨngo nɨmokuwoꞌnɨngkohofo kuy-
oho. Sekwo nakwoe Hwe Engo sohune selontnne
soꞌno huno syafɨsyɨkuji sekwo yokumpohnꞌnyo
filohopmno.

2 Siko Youtiya kinonji Sintike kinonji
siko nje mu sofahusi siko nje hungkunomo
upaꞌninyo. Siko Jisasɨmo ufohiꞌnɨmentisiyo
soꞌno yoka hungkuno hnnɨwoꞌnɨngkisiyoso
nohoꞌnaofohosɨsi siko sɨmeho afa hmninyo.
3 Oso hungkuno weꞌeso aꞌmu sofaꞌumo
ulonji i kɨko ngkoꞌnji syoho afaꞌnono nehopi
iwoꞌnɨngkuhwoyo sohwosimo hungkuno
wakilɨmneꞌno yohono. Kɨko oso aꞌmu sofaꞌu
siko yoka majoꞌnjo sofaꞌumo ufoꞌmaho. Siko
oso aꞌmu sofaꞌu siko ngkoꞌnji Jisas Kɨlaisɨye

hungkuno syoho somneꞌno nɨfoꞌmaꞌmentisiyo
faꞌuyoho. Oso faꞌuꞌnji nomꞌne hwe Kɨlemenꞌnji
nomꞌne sohwanji hofɨko ngkoꞌnji syoho afaꞌnono
imentɨhwonefoho. Aꞌamu hihnꞌnwiye yofeso
Anɨtuye iyoswo songo neꞌno humayo somoweho.

4 Sekwo sɨkuno huhwo huhwi sekwo nakwoe
Hwe Engo sohuneꞌno sɨmonyo fiyɨmno. Ngko
apaꞌno waselɨmneꞌno yohono. Kakineꞌno
sɨmonyo fiyɨmno.

5 Aꞌamu nomꞌneso sekuneꞌno ole
wosesyofɨsyantɨfeho. Aꞌamuso hofɨko sekumo
wonyo selohopijo soꞌno sekwo aku muyoꞌnjo
soꞌno nosehonɨngkuji wopɨngofoho huno
uyɨmontonoho. Nakwoe Hwe Engo Jisas
Kɨlais kako weꞌenepi wapmmontonoho. Oseso
sekwoe humayo soꞌno ntoꞌno fɨsyafɨhupmno.
6 Sekwo yoꞌmayo soꞌno huno piꞌnɨngo engo
syafɨsyɨkutoho. Oꞌo, sekwo yoꞌmayo soꞌno
umofonyo ikuji sekwo Anɨtumo jomo ulɨkuji
isamoyoka ulɨmno. 7 Anɨtu sɨmeho pompenjiyo
nejapɨwoꞌnɨngkisoso aꞌamu hwahoponjo
hnꞌnwiye huno nayɨwoꞌnɨngkiso somo
yakoloꞌnnyofoho. Nakwo Jisas Kɨlaisɨꞌnji
ufohiꞌnontani kako nakumo sɨmeho pompenjiyo
nejapɨwoꞌnɨngkisoso nakwoe huno somo
wopɨngo nemokosyohumaho.

8 U nje aꞌamu soku, ngko hungkuno nomꞌne
angaꞌno waselɨmonneꞌno yohono. Sekwoe
hunoso oleꞌnohini fɨsyafɨhupmno. Yoꞌmayo
neꞌnjo soꞌno yoꞌmayo wopɨngo soꞌno yoꞌmayo
itoꞌnohino soꞌno huno fɨsyafɨhupmno. Yahino
wopɨngo somnohini fɨsyafɨhupmno. Aꞌamu
yoꞌmayo wopɨngoꞌnohini iwoꞌnɨngkohofo

osoꞌno huno fɨsyafɨhupmno. Wonyo soꞌno
nosyafɨsyɨkutoho. Sekwo yoꞌmayo Anɨtumneꞌno
isamoyoka ujo osomnohini fɨsyafɨhupmno.
9 Yoꞌmayo yahino ngko losetɨhwamentohe
maꞌmentohofo soꞌnji yoꞌmayo ngkineꞌno
upaꞌnɨmentohofo soꞌnji yoꞌmayo yahino
imentohe somo uhwonɨmentohofo soꞌntnno
huno syafɨsyɨkuji tɨfi nnɨngkapmno. Ose ikuji
Anɨtu kako sɨmeho wopɨngo nejapmmentiso
sohwo sekwoꞌnji wohumamontonoho.

Poul kako aꞌamu Filipaiso hamniyoho umento-
hofoꞌno isamoyoka ulɨmentisofoho.

10 Hohonta sekwo ngkineꞌno huno
neꞌno ko syanɨfɨsyontɨfi sɨmeho afa
ntopalokwofo soꞌno ntɨhwayoꞌne honɨngkano
motɨpemaꞌmmentohofofoho. I olohonta sekwo
notɨpemantɨfi ngkimo hofiyo nɨfoꞌmantokwofo
soꞌno nje sɨmonyo iyoso mɨkunɨmposofoho.
Ngko sɨmonyo yonji Anɨtumo isamoyoka
ulalokweno. 11 Ngko yoꞌmayo soꞌno jomo
maselɨmnehono. U ngko umofonyo, u
ngko yoꞌmayo hiꞌnjo hwonɨꞌmanji ngko
hunoso oloꞌno syafɨsyɨwoꞌnɨngkohono. U nje
yoꞌmayoso hoponoho. Ngko sɨmeho wopɨngoꞌnji
wohumamonnoho. Ose lɨwoꞌnɨngkohe
hwapɨngoso olenoho. Ngko nje huno hiyaso
woꞌmojo soꞌno tɨpemanji wopɨngoꞌnohini
humaleno. 12 U ngko sɨkuno nomꞌnemo
hoꞌyango wosopayoꞌne umofonyo miyɨꞌmo u
ngko hoponoho. U, ngko sɨkuno nomꞌnemo
motɨpemahmꞌmo ngko hoponoho. Osoꞌno
ngko hoꞌyango wosopayo momasoꞌnjo iyosoꞌno

huno mosyofɨsyalokuyohono. 13 Oso huno
hiyaso woꞌmojoso olenoho. Jisas Kɨlais kako
kakoe yokumpohnꞌnyoꞌnji nɨsosofitofoꞌne
soꞌno yoꞌmayo nɨꞌmante soꞌno ngko sɨmeho
wopɨngoꞌnji humawoꞌnɨngkohe hwoꞌnyoho.

14 Yoꞌmayo tangoso ngkimo nɨꞌmahonɨngki
sekwo ngkimo nɨfoꞌmalokwofoso wopɨngofoho.
15 Sekwo hwe moyaꞌmi Filipainjo soku sekwo
ngkineꞌno huno moiꞌwonoho. Hohonta ngko
sekwoꞌnji humanji Kɨlais Jisasɨye hungkuno
losetɨhwomaꞌmentohe sohonta ngko hwaho
Masetouniya ulɨkoꞌmahonɨngko oso hohoso-
honta sekwo ngkimo nɨfoꞌmaꞌmentohofofoho.
Anɨtuye aꞌamu nomꞌne angopontaꞌangoso
monɨfoꞌmasofoho. Oꞌo, sekwoꞌnohini
nɨfoꞌmaꞌmentohofofoho. 16 Ou ngko
ango Tesolounika humentanɨngko sekwo
ngkimo sɨkuno angaꞌno angaꞌnohino somo
nɨfoꞌmaꞌmentohofofoho. 17 Sekwo ngkimo
nɨfoꞌmalokwofoso wonyoangkafofoho. Oso
hisoꞌno ngko sɨmonyo yalokweno. I
osoꞌno sekwo yoꞌmayo nomꞌneso ntapmno
maselɨmnehono. Oꞌo, sekwo ngkimo yoꞌmayoso
ntapɨwoꞌnɨngkohofoso uhwononji huno ole
niyohi, sekwo Anɨtumneꞌno huno engo
syafɨsyontɨfi kakoe syoho somneꞌno huno
neꞌno syafɨsyontɨfi sekwo ngkimo yoꞌmayoso
nɨfoꞌmawoꞌnɨngkohofo. Oseso Anɨtu kako
yoꞌmayo wonyoangkafoso sekumo aku
wosejapmmontonoho. Oso hisoꞌno sɨmonyo
mɨkunɨmposo yalokweno. Oso sɨmonyo
iyoso yoꞌmayo ntapɨwoꞌnɨngkohofo somo
yakolonoho. 18Olohonta sekwo ngkimo yoꞌmayo

ntapmmalofoso hoponoho. Ngko umofonyo
miyɨmnehono. Yoꞌmayo Epeefɨloutaitas
sekumtaꞌni manto nɨmotapmmasoso ngko
nto maꞌmalefoho. Aꞌamu Anɨtumneꞌno yahu
fonjokisasyɨwoꞌnɨngkahonɨngkofi Anɨtu sɨmeho
wopɨngo umoꞌnɨwoꞌnɨngkiso hopaso sekwo
ngkimo yoꞌmayo ntopahonɨngkofi Anɨtu
kako sɨmeho wopɨngo umoꞌnɨngkohoho.
19 Jisas Kɨlais yoꞌmayo hwapɨngo sohwoꞌnji
ufohiꞌnɨmentohofo soꞌno nje Anɨtu kako
sekwo yoꞌmayo soꞌno umofonyo ifijo soꞌno
wosejapmmontonoho. 20 Nakwoe Anɨtu sohwo
kako nanɨngkwohweho. Oseso nakwo kakoe
yofe soꞌnji kakoe yokumpohnꞌnyo soꞌnji sɨkuno
engolopohamo wohoꞌnomehwano. Hungkuno
nehopeho.

Hungkuno aeꞌuyofoho.
21 Sekwo Anɨtuye aꞌamu Jisas Kɨlaisɨmo

ufohiꞌnɨmentohofo sokumo ngko nje aꞌamufo
selalokweno. Aꞌamu ngkoꞌnji humalofo
sohwa hofɨko sekuneꞌno, nakwoe aꞌamufo
selalokwofo. 22 Anɨtuye aꞌamu olopo
humalofo hopiꞌnonohinoso hofɨko nakwoe
aꞌamufo selalokwofo. Oso hwe engo hwaho
mokosyohumawoꞌnɨngkiso Sisa sohwoe angomo
humalofo aꞌamu fehohnjoso hofɨko sekuneꞌno
nakwoe aꞌamufo eso nɨhuꞌno yokumpohnꞌnyo
selalokwofo.

23 Nakwoe Hwe Engo Jisas Kɨlais sohwo
kako sekumo wopɨngo waselohofono. Nje
hungkunoso osohopeho.

